
VOLAVOLAN-DALÀNA LAHARANA FAHA-016/2026 TAMIN'NY 02 JONA 2026
MANOME ALALANA NY FANKATOAVANA NY FIFANARAHANA MOMBA NY FITANTANAM-BOLA SY NY FAMPIASAM-BOLA EO ANIVON’NY VONDRONA SADC
FAMELABELARANA NY ANTONANTONY

Ny Fifanarahana momba ny Fitantanam-bola sy ny Fampiasam-bola (FIP) eo anivon’ny Vondrona SADC dia ny rafitra araka ny lalàna mifehy ny fiaraha-miasa ara-bola sy ara-pitantanam-bola eo anivon’ny Vondrona. 

Natao sonia tany Maseru, Lesotho, tamin'ny 18 aogositra 2006 ary nanankery nanomboka tamin'ny 16 aprily 2010, io Fifanarahana io dia mahakasika indrindra ny fiaraha-miasa momba ny fampiasam-bola, ny fifanandrifian'ny toekarena ankapobeny, ny hetra, ny fanaraha-maso ny fifanakalozana, ny rafitra fandoavam-bola, ny fanaraha-maso ny banky ary ny fampandrosoana ireo tsenam-bola. 

Nanao sonia io Fifanarahana io i Madagasikara tamin'ny taona 2006 saingy tsy mbola nankato izany. 

Na izany aza, efa mampihatra ny ankamaroan'ireo fepetra voalaza ao amin’io Fifanarahana io sahady i Madagasikara ary mandray anjara mavitrika amin'ny asa aman-draharahan'ireo rantsana teknika eo anivon’ny SADC. 

Ny fankatoavana azy io dia ahafahana manamafy orina izany fandraisana anjara mavitrika izany, manatsara ny fisintomana ny ho fampiasam-bola, manamafy ny fitsipi-pifehezana ara-toekarena ankapobeny ary manavao ny rafitra ara-bola eto amin’ny firenena hifanaraka amin'ny fenitra isam-paritra sy iraisam-pirenena. 

Ny fepetra voalaza ao amin'io Fifanarahana io dia voasokajy, amin'ny ankapobeny, ho mifanaraka amin'ny lalàna malagasy manankery. 

Izao volavolan-dalàna izao dia ahitana andininy telo (03). 

Ny fankatoavana azy io dia tena ilaina mba hampidirana an'i Madagasikara ao anatin'ny dingan'ny fampiraisana eo anivon’ny Vondrona SADC sy hanetsehana ireo fampiasam-bola ho an'ny fampandrosoana ny firenena. 

Izany no anton'izao lalàna izao. 

Natao teto Antananarivo, faha

 Ny Minisitry ny Toekarena sy ny Fitantanam-bola
Herinjatovo Aimé RAMIARISON
[image: image2.jpg]REPOBLIKAN'I| MADAGASIKARA

Fitiavana - Tanindrazana - Fandrosoana





NY FIADIDIAN’NY FANAVAOZANA NY REPOBLIKA

-----------
VOLAVOLAN-DALÀNA LAHARANA FAHA-016/2026
MANOME ALALANA NY FANKATOAVANA NY FIFANARAHANA MOMBA NY FITANTANAM-BOLA SY NY FAMPIASAM-BOLA EO ANIVON’NY VONDRONA SADC
Ny Antenimieram-pirenena dia nankato nandritra ny fotoam-pivoriany tamin'ny ----------------, 

NY FILOHAN’NY FANAVAOZANA NY REPOBLIKA, FILOHAM-PANJAKANA,

Araka ny Lalàmpanorenana, 

Araka ny Fanapahana laharana faha _______-HCC/D3 tamin'ny _______________ an'ny Fitsarana Avon'ny Lalàmpanorenana, 

MAMOAKA IZAO LALÀNA IZAO, IZAY TOY IZAO NY ANDININDININY :
Andininy voalohany.- Antony 
Omena alalana ny fankatoavana ny Fifanarahana momba ny Fitantanam-bola sy ny Fampiasam-bola eo anivon’ny Vondrona SADC sy ireo Fifanarahana miaraka aminy, izay nataon'i Madagasikara sonia tamin'ny 18 aogositra 2006 ka ampiarahana amin'izao lalàna izao. 

Andininy faha 2.- Fepetra farany 

Izao lalàna izao dia horaketina ary havoaka ao amin'ny Gazetim-panjakan'ny Repoblikan'i Madagasikara. 

Andininy faha 3.- Fampananan-kery 

Izao lalàna izao dia manankery avy hatrany aorian'ny fanambarana azy, sy raha vao vantany avoaka ao amin'ny Gazetim-panjakan'ny Repoblika. Hampiharina izany fa lalàm-panjakana.
Navoaka teto Antananarivo, ny
Michaël RANDRIANIRINA 

Avy amin'ny Filohan'ny Fanavaozana ny Répoblika
Hita ary ampiarahina  

Amin'ny Didim-panjakana laharana faha2006-1442 tamin'ny 03 jona 2026 

Avy amin'ny Praiminisitra, 
Lehiben'ny Governemanta 

Mamitiana RAJAONARISON
